
				ఈ పుట అచ్చుదిద్దబడ్డది

పటుతరనిస్సాణభాంకారములును - పటహభేరీశంఖపణవరావములు

ఘంటామృదంగఢక్కారవంబులును - మింట దిక్కుల నిండి మిగుల మ్రోయఁగను

వెడలిన యపుడు పృథ్వీభాగ మగలె - జడధులు గలఁగె దిశావలి పగిలె

గగనంబు వడఁకె దిగ్గజములు మ్రగ్గె - జగములు బెగడొందె శైలంబు లురిలె

దౌర్జన్యమున దుష్టదానవ! నీవు - పర్జన్యు నేచిన ఫల మింకఁ గుడువు

మని రాఘవునకుఁ దోడై వచ్చి పేర్చి - తనరార వాని నదల్చినమాడ్కిఁ3770

గలయంగ నప్పుడు కాలమేఘములు - పలుమఱు బిడుగులు పరఁగించి మ్రోసెఁ,

దోరంబుగా నార్చి త్రుళ్లెడువీఁడు - ఘోరాహవక్షోణిఁ గుపితుఁ డైనట్టి

తారాధిపతిచేతఁ దా రూపఱుటకు - నీరాజవరునిచే నిటఁ గూలుటకును

దారు సాక్షుల మని తగఁ జెప్పుకరణిఁ - దారలు మండుచు ధరణిపైఁ బడియె.

ఘోరాజిలో నతిక్రూరుఁడై యసుర - దారుణాకారత దర్ప ముప్పొంగ

తను మున్ను నొంచిన దానికి ననిలుఁ - డనయంబు రాముని యానతి వీనిఁ

బడవైతు నని పేర్చి ప్రబలినమాడ్కి - వడి గొని ప్రతికూలవాయువుల్ వీచె

రాముఁడు చంప నీరాక్షసాధముఁడు - నామీఁదఁ బడువేళ నా కెంత బళువు

పుట్టునో యని భీతిఁ బుట్టి కంపించు - నట్టిచందంబున నవని గంపించెఁ

బక్షపాతుల మని పరికింపవలదు - రాక్షసాధమ! నీవు రాఘవేశ్వరుని
3780

ఖగములచేఁ జావఁ గల వనుకరణి - ఖగములు సుడివడఁగాఁ బాఱఁ జొచ్చె,

నివి యెల్ల గొనక సాహసము రెట్టింప - సవరణ యుడుగ కుత్సాహంబు మిగులఁ

జూపులచేతనే చూర్ణం బొనర్తుఁ - గోపించి వానరకులమెల్ల ననుచు

మేటియై వచ్చుచో మీఱి కన్గొనియెఁ - గోటయవ్వలి కపికోటుల నెల్లఁ

గపులును నాకుంభకర్ణునిఁ జూచి - విపరీతమారుతవిధుల మేఘముల

కరణిఁ బాఱఁగఁ గుంభకర్ణుండు లంక - యురువడి వెడల మిన్నొరలంగ నార్చె

నాయార్పు విని వానరావలి యెల్ల - బాయని మూర్ఛలఁ బాల్పడి రంత

శరధి గలంగె భూస్థలి గంప మొందె - సురలకుఁ గడుభీతి సొచ్చెఁ జిత్తముల

నంత వానరవీరు లంతలోఁ దెలిసి - యంతకాకృతి గల యాకుంభకర్ణుఁ




వానరవీరులు కుంభకర్ణునితో యుద్ధము సేయుట


గిట్టి పాదపములు గిరులు శృంగములు - పట్టి బెట్టుగ నెదుర్పడి వ్రేసి యార్చి
3790

పొరిఁబొరిఁ బోరుచోఁ బోనీక కదిసి - తరుచరసేనపై దానవసేన

యురువడి గలన ని ట్లుభయసైన్యములు - బరవసంబున దలపడియె నావేళఁ

బ్రళయకాలమునాఁటి పటుసాగరములు - దలకొని యొండొంటి దార్కొన్నకరణి

నొడలును నెమ్ములు నూరులు బరులు - పొడిపొడిగాఁ జేసి పోనీక మఱియుఁ

దవిలి ప్రేవులు మెడల్ దలలు ఫాలములు - నవియంగఁ బెట్టు రథ్యములఁ ద్రొక్కించి

